
వాయువు వెంబడి - వచ్చి మేఘములు 

మ్రోయుచుఁ బిడుగుల - మొత్తముల్ రాల్చెఁ 

బిడుగుల వెంటనే - పెదపెద ఱాలు 

వడియె నందులఁ గూలఁ - బడియె వృక్షముల 

గ్రహతారకావళి - గతిఁ దప్పె దావ 

దహనంబు విశ్వమం - తయు ముంచుకొనియె 

భూతహాహాకార - ములునిండె బ్రాణ       2120

జాతంబు చైతన్య - సంగతిమానె 

సీతానిమిత్తమై - సృష్టి చీకట్లు 

చేతురే యని సుర - శ్రేణి వాపోయె 

భయమంది శేషుఁడు - పడగలు వంచె 

జయజయధ్వనులాక - సంబెల్ల నిండె 

పరికించి యంతయు - పరమ కారుణ్య 

వరుణాలయుఁడు రఘు - వంశవర్ధనుఁడు 

తొడిగి బ్రహ్మాస్త్రంబు - తోడనే పట్టు 

విడువక చేకాచి - వీక్షించుచుండ


-: సముద్రుఁడు శ్రీరామునకుఁ బ్రత్యక్షమై వానరసేనకు దారియిచ్చెదనని చెప్పుట :- 


భోరున కలఁగి యం - బుధి మిన్నుముట్టి        2130

మీరి యోజనము భూ - మి యతిక్రమించి 

యెదురుగాఁ బఱతెంచె - నిరుగడనెల్ల 

నదులర్ఘ్య పాద్యాస - నములతో రాఁగ 

కుండల కేయూర - కోటీర దివ్య 

మండలసదలస - మాన వైడూర్య

